
তখনই তার শৈশবের গল্পটি শুনলাম । প্রবাসে অপরিচিত এক পরিবারের সঙ্গে তার দুঃখের দীর্ঘ দিবস , দীর্ঘ রজনীর গল্প শুনে যথেষ্টই ব্যথিত হলাম । এই বাড়ির বিড়ালটার ভয়ে সে নাকি সারাক্ষণ তটস্ত থাকত । কুকুরের মতো সাইজের মোটা লেজের এই বিড়াল সুযোগ পেলেই লাফ দিয়ে কোলে উঠত । 

পুফি নামে আমার একটি বই আছে । বইটিতে ভয়ঙ্কর এক বিড়ালের গল্প বলা হয়েছে । পাঠক , এখন নিশ্চয়ই নামকরণের শানে নজুল বুঝতে পারছেন । যাই হোক , আমি শাওনকে বললাম , আমি অবশ্যই তোমাকে ইস্তাম্বুল নিয়ে যাব ; তবে এবার না । তারপর কেটে গেল ছয় বছর । আমার আর ইস্তাম্বুল যাওয়া হয়ে ওঠে না । আমেরিকায় যাই , ইংল্যান্ডে যাই , শ্রীলংকায় যাই । শুধু ইস্তাম্বুল বাদ । 

কারণটা বলি , আমি মানুষকে চমকে দিয়ে বিশ্বয়ে অভিভূত করতে পছন্দ করি । শাওনের জন্যে একটি বিস্ময়ের ব্যবস্থা করতে গিয়েই দেরি হলো । আমি চাচ্ছিলাম তুরস্কের ওই মহিলার সামনে শাওনকে উপস্থিত করতে । ওই মহিলা কোথায় থাকেন , তার কী ঠিকানা , তাও জানি না । শিশু একাডেমীতে যারা বাংলাদেশের শিশুশিল্পী নির্বাচন করেছেন একুশ বছর আগের কোনো রেকর্ড নেই । 

একুশ বছর তো অনেক পরের ব্যাপার , এদের কাছে এক বছর আগের রেকর্ডপত্রও থাকে না । আমি যোগাযোগ করলাম কামাল আতার্তুক ফাউন্ডেশনের সঙ্গে । এরা কয়েক বছর পরপর কামাল আতাতুর্ক স্মরণে আন্তর্জাতিক অনুষ্ঠান করে । সবই সারা পৃথিবীর শিশুদের নিয়ে । এদের কাছে রেকর্ড থাকার কথা । আমি তাদের সাহায্যে এবং খানিকটা ইন্টারনেট নামক প্রযুক্তির সাহায্যে শাওনের আন্নির খবর বের করে ফেললাম । 

আমি শাওনকে বললাম , চলো ইস্তাম্বুল যাই । সেখানে আমার পরিচিত এক মহিলা আছেন , তাঁর জন্যে একটা শাড়ি গিফট হিসেবে নিয়ে যাব । তুমি সুন্দর একটা জামদানি শাড়ি কিনে নিয়ো । শাওন চোখ সরু করে বলল , জীবনে প্রথম শুনলাম তুমি কোনো এক মহিলার জন্যে শাড়ি নিয়ে যেতে চাচ্ছ । মহিলা কে ঠিক করে বলো তো ? তাঁর সঙ্গে পরিচয় কীভাবে ? তোমার ছাত্রী ছিল ? আমি শাওনের কৌতূহল বাড়ানোর জন্যে বিচিত্র ভঙ্গিতে হাসলাম । 

